
29 Nisan 1865 tarihli Divan-ı Muhasebat Nizamnamesi 

KISM-I EVVEL 

Dîvân-ı Muhâsebât'ın Sureti Teşkîliyle Vezâ'if-i ‘Umûmîyesi 

Birinci Madde: Dîvân-ı Muhâsebât bir re'îs ve on iki a‘zâ ile iki başkâtib ve iki 

muhâsebe mümeyyizi ve iki başkâtib mu‘âvininden mürekkeb olacaktır. 

İkinci Madde: Dîvân-ı Muhâsebât'ın Hey'et-i ‘Umûmîyesi, biri Mâliye ve diğeri 

Muhâkeme Dâ'iresi unvanı ile iki dâ'ire'ye munkasem olarak beher dâ'irede altı nefer a‘zâ ve 

bir başkâtib ve bir muhâsebe mümeyyizi ve bir kâtib mu‘âvini olacak ve bu dâ'irelerin riyâseti 

Dîvân-ı Muhâsebât re'îsi bulunanlar ‘uhdesinde olub başluca olan müzâkerât ve muhâkemât 

bizzat hâzır olduğu halde icrâ' olunacak ve bulunamadığı müzâkere ve muhâkemelerde 

dâ'ireleri a‘zâsından kendi intihâbıyla birisi vazîfe-i riyâseti bi'1-vekâle icrâ' idecek ve karâr 

hükmü hâvî yapılacak mazbataların cümlesi Dîvân-ı Muhâsebât Riyâseti tarafından dahi 

mühürlenecektir. 

Üçüncü Madde: Dîvân-ı Muhâsebât'ın i‘câbı hâlinde dâ'ireleri beyninde a‘zâca becâyiş 

usûlünün icrâ'sını re'îs bulunanlar cânib-i nezâretten istîzân idecek ve a‘zânın teceddüd ve 

tebeddülleri vukû‘unda tahlîfleri icrâ' idilecektir. 

Dördüncü Madde: Dîvân-ı Muhâsebât re'îs ve a‘zâsı bâ-irâde-i seniyye nasb ve ta‘yîn 

buyurulub isti‘fâ' itmedikçe veyahut kânûnen infisâlleri lâzım gelmedikçe ‘azl olunmıyacak ve 

isti‘dâtları hasebiyle devletçe bir diğer işe me'mûriyetleri i‘câb ittiği halde nakilleri câ'iz 

olacaktır. 

Beşinci Madde: Dîvân-ı Muhâsebât'ça bir a‘zâ mahalli açıldıkda başkâtibleriyle 

muhâsebe mümeyyizleri içinde münâsibi bulunduğu halde onlardan biri ve bulunmadığı surette 

hâriçten ehliyetli bir diğeri intihâb olunarak taraf-ı riyâsetten makâm-ı nezârete ifâde ve beyân 

ile irâde-i ‘âlîye tâliken Bâb-ı ‘Âlîye ‘arz ve istîzân olunacaktır. 

Altıncı Madde: Başkâtibler ve muhâsebe mümeyyizleri a‘zâdan ma‘dûd ve o sıfâtı hâ'iz 

olacaktır. 

Yedinci Madde: A‘zâsının ekserisi mevcûd olmadıkça dâ'irelerin birisinde hiçbir madde 

hakkında karâr virilemiyecek ve ekseriyet-i ârâ'nın hükmü a‘zânın nısfından ziyâdesinin 

re'ylerinde ittihâd bulunması ile hâsıl olacak ve tesâvî-i ârâ' vukû‘unda re'îs-i Dîvân'ın veyahut 

vekîlinin re'yi iki re'y makâmında i‘tibâr olunacaktır. 

Sekizinci Madde: Arazi ve çiftliklere dâ'ir vukû‘ bulan icrâ'ât veya münâza‘ât üzerine 

kalemlerinden nizâmen kestirilemiyerek ve bunca rü'yeti lâzım gelen maddeler müte‘allik 



olduğu dâ'irede gerek esnâ-yı müzâkere ve gerek muhâkemelerinde defter emini dahi hâzır 

olduğu halde kavânîn-i mevzû‘asına tevfîkan rü'yet ve faslı ile tanzîm olunacak mazbatalar 

emin-i mûmâileyh tarafından dahi temhîr idilecektir ve mezkûr dâ'irelerin vezâif-i 

mahsûsalarından olan sâ'ir ba‘zı muğlak ve mu‘tena mevaddın müzâkere ve muhâkemesinden 

îzâh ve istiknâh için me'mûrîn-i hazîneden i‘câb idenler dahi bi'l-celb hâzır bulundurularak 

verilecek karâr üzerine yapılacak mazbatalarda me'mûrîn-i müşâr ve mûmâileyhim hâzır 

oldukları halde müzâkere olunduğu fıkrası derc ve imlâ' kılınacaktır. 

Dokuzuncu Madde: Mâliye ve Muhâkeme Dâ'irelerince zuhûr idecek mühim ve mu'tena 

ba‘zı mevâd hakkında beher Pazârtesi günleri ve iktizâ' ider ise fevkal‘âde olarak haftada başka 

münasîb günler de dâ'ireteyn a‘zâsının ictimâ‘îyle müzâkerât-ı ‘umûmî icrâ' olunarak verilecek 

karâr üzerine yapılacak mazbatalar Dîvânın Hey'et-i ‘Umûmîyesi tarafından mühürlenecektir.  

Onuncu Madde: Hazîne-i Celîlece vaz‘ ve tesîs veya ta‘dîl ve ıslâhı iktizâ' iden 

nizâmâtın mevâdd-ı esâsiyesi Dîvân Hey'et-i ‘Umûmîyesi ve i‘câbı halinde vâridât ve masârifât 

muhâsebecileriyle sâ'ir lâzım gelenler mevcûd olduğu halde bi'l-müzâkere karârlaştırılarak 

hasb'el-usûl Meclis-i Vâlâ Kavânîn Dâ'iresince tedkîk ve mütalâ‘a ile verilecek karâra göre 

hükmü cârî olmak üzere mazbatasının tanzîmi ile liecli'l-istizân cânib-i nezârete takdîm 

olunacaktır. 

On Birinci Madde: Re'îs-i Dîvân kendi re'yinin hilâfına ekseriyet-i ârâ' zuhûrunda 

yapılacak mazbatayı mühr-ü zâtisiyle temhîr itmeyüb mücerred verilen karârın ekseriyet-i ârâ' 

ile olduğunu tasdîkan Dîvân mühürliyecekdir. 

On İkinci Madde: Gerek Mâliye ve gerek Muhâkeme Dâ'ireleri'nde uzun uzadıya 

mütâla‘ât ve tetkikâta muhtaç olan mesâlih içün dâ'ireleri a‘zâsından ve sâ'ir erbâb-ı vukûf ve 

ma‘lûmâtdan mürekkeb komisyonlar teşkîl olunub bunların mazbataları teşrîh ve tedkîk 

maddeyi mutazammın olarak, anın üzerine dâ'irelerinde tekrâr icrâ'-yı tedkîkât ile karâr-ı kat‘i 

verilecektir. 

On Üçüncü Madde: Başkâtibler me'mûr oldukları dâ'irenin esnâ-yı müzâkerât ve 

muhâkemâtında a‘zâyı mevcûdenin isimleriyle verilen karârları zabt idecek ve mu‘âvinleri 

ma‘rifetiyle zabtettirdikleri halde zabtın altına kendi imzalarını vaz‘ eyliyeceklerdir. 

On Dördüncü Madde: Her ayın âhirinde başkâtibler me'mûr oldukları dâ'irelerde 

mevki‘-i müzâkere ve muhâkemede bulunan ve henüz mevki‘-i müzâkere ve muhâkemeye 

konulmayub derdest olan veyahut aklâmdan sorulub daha cevabları alınmayan mesâlihin birer 

kıt‘a defterini yapub cânib-i riyâsete i‘tâ' idecekleri misillü bunların tesrî‘-i ikmâline taraf-ı 

riyâsetten dahi i‘tinâ' olunacaktır. 



On Beşinci Madde: Makâm-ı Nezâret ve aklâm-ı mâliyeden i‘câb-ı sahih üzerine 

olmadığı, yani kalemlerince tesviyesi mümkün olmadığı halde Dîvân'a bir gûnâ evrâk havâle 

olunur ise nizâm ve usûlüne tevfîkan kalemlerince tesviye olunmak üzere o ma‘kûle evrâkı 

Dîvân kabûl itmiyerek nereden muhavvel ise ‘adem-i kabûlünü işâretle oraya red idecektir. 

On Altıncı Madde: Mâliye ve Muhâkeme Dâ'irelerinin beheri içün birer kapu çukadarı 

tâ‘yin kılınarak bunlar yedlerine Dîvân mühürü ile memhûr olarak verilecek defterler 

mûcibince dâ'imâ Hazîne-i Celîle-i Mâliye aklâmıyla devâir-i sâ'irede olan evrâkı taharri ve 

ta‘cîl idecek ve hangi dâ'ire ve kaleminde tâ‘yin olunacak müddetten ziyâde kâğıt kalıp da 

alınamaz ise me'mûr olduğu dâ'ire başkâtibine haber virilecek ve bu dahi icrâ'-yı i‘câbı 

zımnında bunların musahih bir kıt‘a pusûlasını cânib-i riyâsete i‘tâ' eyliyecektir. 

On Yedinci Madde: Dîvân-ı Muhâsebâtın daimi suretle on nefer kavası olub bunların 

dört neferi mâliye ve altı neferi muhâkeme Dâ'ireleri umûr-ı ihzâriyesinde istihdâm olunacak 

ve vazife ve hizmetleri dâ'ire-yi muhâkeme vezâif-i mahsûsası zeylinde gösterildiği minvâl 

üzere olacakdır. 

KISM-1 SÂNİ 

Mâliye Dâ'iresinin Vezâif-i Mahsûsasıdır 

Birinci Madde: Bi'l-cümle eyalât ve elviye ile Dersa'âdet'te vâki‘ ve Hazîne-i Celîle'ye 

tabi olan emanet ve nezâret ve idârelerin usûl ve nizâmı veçhile beher sene hi‘tâ'mında kâffe-i 

vâridâtıyla masârifât ve medfû‘ât ve irsâlât ve bakâyâ ve zimemâtının muhâsebeleri bi'r-rü'ye 

tanzîm ve takdîm olunmakda bulunan sâl muhâsebe defterleri doğruca mensûb olduğu aklâm-ı 

hazîneye virilüb kuyûdu ile tatbîk ve cihât-ı hesâbiyye ve nizâmiyyesi bi'1-etrâf tedkîk 

idildikten sonra bir kıt‘a hülâsa pusûlası terkîm idilerek ve muhtâc-ı müzâkere ba‘zı ilişikli 

maddeler olduğu halde keyfiyetleri bâlâlarında gösterilerek Dîvân'a havâle ile Mâliye Dâ'iresi 

icrâ'-yı tedkîkât-ı kâmile ve bakâyâ ve zimemât gösterilen mebâliğin esbâbını bi't-taharrî suver-

i tahsîliyesini mütâla‘a eyliyerek netice-i karârını bâ-mazbata cânib-i nezârete beyân idecektir. 

İkinci Madde: Mal me'mûrları tarafından muhâsebâtın tanzîm ve irsâlinde sebeb-i 

makbûle mebni olmıyarak bir gûnâ ta'allül ve teehhür vukû‘ bulur ise varidât muhâsebesi 

cânibinden vaktiyle bâ-müzekkire beyân-ı keyfiyet olunarak o ma‘kûle harekette bulunan 

me'mûr hakkında iktizâ idecek mu‘âmele Mâliye Dâ'iresi'nde bi't-tezekkür i‘câbını ve iktizâ 

ider ise masârif-i vâkı‘ası sâhib-i cünhaya ‘âid olmak üzere me'mûr-u mahsûs i‘zâmiyle henüz 

vürûd itmiyen muhâsebenin celb ve istihsâli husûsunu dâ'ire-i mezkûre bâ-mazbata cânib-i 

nezârete inhâ' idecekdir. 



Üçüncü Madde: Dâ'ire-i Mâliye umûr-u hesâbiyelerinde ‘azli mu‘cib hâlâtı zuhûr iden 

mâliye me'mûrlarının lüzûm-u tebdîlini, Mâliye Nezâret-i Celîlesi'ne bâ-mazbata beyân 

idecekdir. 

Dördüncü Madde: İcâb-ı hâlinde bi'1-cümle mâliye me'mûrlarının umûr-u 

hesâbiyyesini teftîş ve tahkîk itmeğe Dîvân-ı Muhâsebât me'mûr olduğundan bunun içün ta‘yîn 

kılınacak me'mûrların intihâbı ile takdîr-i ma‘aş Dâ'ire-i Mâliye'nin vazîfesi olacak ve böyle bir 

mâliye me'mûrunun umûr-u hesâbiyesi teftîş olundukta tebeyyün eden ahvâlini mübeyyin 

mazbatasını Dâ'ire-i mezkûre bi't-tanzîm cânib-i nezârete takdîm eyliyecekdir. 

Beşinci Madde: Bil-cümle iktizâ idecek muhâsebeci ve o sınıfta bulunacak me'mûrîn-i 

mâliye ile mal ve tahrîrât kâtiblerinin emr-i intihâbı ile imtihân ve istiktâbları Dâ'ire-i Mâliyede 

bi'1-icrâ' me'mûriyetleri karârlaş- dırılarak keyfiyeti nezârete bâ-mazbata ‘arz ve ifâde 

olunacakdır. 

Altıncı Madde: Tâ‘dil ve tesviye-i vergiye ve mülteziminin nizâmât-ı müessese ve şart-

ı ihâlenin hilâf-ı hareket ve ta‘addîleri vukû‘una dâ'ir taşra hükümetleri veyahut ahâli 

câniblerinden inhâ ve istid‘â' vukû‘unda ahkâm-ı nizâmiye ile kalemlerce fasl olunamıyanların 

i‘câbâtı Dâ'ire-i Mâliye'de müzâkere ve tesviye olunacaktır. 

Yedinci Madde: Memâlik-i mahrûsa-i şahânede yeniden varidât ihdâsı veyahut vâridât-

ı kadîmeden birinin tağyîr ve tâ‘dil i vukû‘unda merci-i müzâkere ve karârı Dâ'ire-i Mâliye 

olacağı gibi ba‘zı masârifâtça mümkü- nü'l-icrâ görülecek tasarrufât dahi dâ'ire-i mezkûre 

tarafından nezârete bâ-mazbata ihtâr kılınacakdır. 

KISM-I SÂLİS 

Muhâkeme Dâ'iresinin Vezâif-i Mahsûsasıdır 

Birinci Madde: Hazîne-i Celîle'den vâridât-ı ‘öşriyye ve rusûmiyye iltizâm ve ta‘ahhüd 

idenlerin şerâ'it-i ihâleye mugâyir hâl ve harekete mücâseret veyahut vâridât-ı mezbûrenin 

tahsîline ‘adem-i muvaffakiyet sebebiyle nizâmen bedelden tenzîl veyahut fesh-i ihâle misillü 

istid‘â'lara mübâderetlerinden dolayı vukû‘ bulacak da‘vâlar ile birbirleriyle zuhûra gelecek 

münâza‘alar dâ'ire-i muhâkemede rü'yet ve tesviye ile netice-i karârı bâ-mazbata cânib-i 

nezârete ifâde olunacakdır. 

İkinci Madde: Hazîne-i Celîle'nin müdde‘î veyahut müdde‘î ‘aleyh sınıfında bulunacağı 

bir maddenin muhâkemesinde i‘câbına göre varidât muhâsebecisi veyahut tahsîlât me'mûru 

müdde‘î veya müdde‘î ‘aleyh sıfatıyla 

hâzır bulunacak ve sarraflar kethüdası ve yiğit başısıyle mu'teberân-ı mültezimîn ve 



sarraflardan birer münâsibleri bulundurulacakdır.  

Üçüncü Madde: Mültezimîn ve müte‘ahhidînin bedel-i iltizâm ve müteferri'âtına dâ'ir 

birbirlerinden veyahut taht-ı iltizâmlarında bulunan mahaller me'mûrîn ve ahâlîsinden ve efrâd-

ı eşhâsın aslı emvâl-i hazîneden münbâ‘is olan hukûk-u zâtiyelerine dâ'ir yek diğerlerinden 

vukû‘a gelen bi'l-cümle iddi‘â'ları ve bir de mültezim ve müte‘ahhidîn veyahut ba‘zı me'mûrîn 

ve sâ'ire taraflarından Hazîne-i Celîle üzerine bir gûnâ da‘vâ idenlerin aklâm-ı mâliyede nizâma 

kestirilemiyen mevadd-ı mütenâziaları dâ'ire-i mezkûrede rü'yet kılınacak ve bu misillü Hazîne-

i Celîle'ye ta‘alluk ider mesâlihten taşra meclislerinde ve buraca komisyonlarda veyahut aklâm-

ı mâliyede rü'yet ve hükm olunan mevâddın istinâfına dâ'ire-i mezkûre mezun olacaktır. 

Dördüncü Madde: Her nev‘i muhâkemede müdde‘î ve müdde‘î ‘aleyhin vukû‘ bulacak 

ifâdeleri zabt ve tahrîr ile kendilerine temhîr veyahut imza ittirilecekdir. 

Beşinci Madde: Esnâ-yı muhâkemede i‘câb ider ise vukûfu haber virilen kimselerin celb 

ve istifsârı câ'iz olacak ve bunların dahi ifâdeleri kendülerine temhîr veyahut imza ittirilecekdir. 

Altıncı Madde: Dâ'ire-i Muhâkeme esnâ-yı muhâkeme ve murâfa‘ada birinin müttehem 

olduğunu isbat ider karâin-i yakiniyye görür ise vereceği i‘lâm üzerine nezâret o ma‘kûleleri 

habs ve tevkif ideceği misillü işin tesviye ve rü'yet veyahut husûl-i emniyeti ile tahliye-i sebili 

lâzım gelenler hakkında dahi iktizâsı dâ'ire-i mezkûreden cânib-i nezârete bildirilecekdir. 

Yedinci Madde: Dâ'ire-i Muhâkemeden da‘vet olunacak kimse işbu da‘vetten haberi 

olmadığını medâr-ı i‘tizâr idememek üzere gönderilen celb pusûlasını gördüğüne dâ'ir zahrına 

işâret idecek ve bu iş‘âretten sonra tâ‘yin olunan gün ve vakitte gelmez ise ber-mûcib-i kanûn 

cezâ'-i nakdî ahziyle mücâzât olunacağı ve da‘vet tekerrür ittikçe cezâ'-i nakdî dahi tezâ‘uf 

ideceği gibi üçüncü def‘a da yine gelmez ise ol halde zabtiyeye virilerek getirilecek ve bu cezâ'-

i nakdî tahsîlat me'mûrîni ma‘rifetiyle tahsîl kılınacakdır. 

Sekizinci Madde: Da‘vet olunanlardan bir gûnâ özr-ü makbûle mebni gelemiyecek 

bulunduğu takdîrde o misillüler mazereti vâkı‘alarını gönderilecek celb pusûlasının zahrına 

yazarak ileride ne vakit geleceğini bildirecek ve ma‘rûf olmıyanlar dahi vâki‘ olan ‘özürlerini 

mensûb oldukları mahalle imâm ve muhtarları ile esnaf kethüdâsı veyahut han odabaşısı 

tarafından tasdîk ittirecekdir ve bunlardan ‘özürlerinin sahih olmadığı mu'ahheren tebeyyün 

idenlere yedinci maddede beyân kılınan ‘adem-i i‘câbet hükmü virilecekdir. 

Dokuzuncu Madde: Dâ'ire-i Muhâkemeye mahsûs olarak tezkire ve tahrîrât ve pusûla 

hey'etinde üç nev‘i evrâk kesilüb bâlâlarına yedinci bendin hülâsa-i hükmü tab‘ itdirilerek celbi 

lâzım gelenlerden Dersaadet'te bulunanlara i‘câbı veçhile tezkire veyahut pusûla ve dışarıda 

olanlara tahrîrât gönderilüb gelmek içün ta‘yîn olunacak gün ve sâ‘at o tezkire ve pusûla ve 



tahrîrâtta gösterilecek ve bu bâbta dışarıya gönderilecek muharrerât nezâret mührü ile ve 

tezkireler Dîvân Re'îsi imzası ile irsâl ve tesyîr ve âdi celb pusûlaları kitâbet mührü ile temhîr 

kılınacakdır. 

Onuncu Madde: Mu‘âmelât-ı mâliyece i‘câb idenler rütbe-i vezârete kadar rüteb-i 

askeriye ve sâ'ire'yi hâiz olsa dahi bilâ-istisnâ bu kâide üzerine da‘vet ve celb olunabilecekdir. 

On Birinci Madde: Müdde‘înin talebi üzerine ihzâr olunacaklar haksız olarak celb 

olundukları halde taraflarına terettüb idecek masârıf ve ziyânı tazmîn ideceğine dâ'ir müdde‘î 

mütemerrid kâidesine tevfîkan kefâlete rabt olunacaktır. 

On İkinci Madde: Beher gün muhâkemeye celb ve da‘vet olunacak ashâb-ı mesâlihin 

esamî ve sebeb-i celbleri muhtasar ve müfitçe ve dâ'irenin müretteb olan kayıt defterinin 

numrosu tertîbince defter-i mahsusuna kayd ile ona göre evrâk-ı resmiye-i celbiyyesi yazılarak 

ve bâlâlarına dahi sırasıyla numroları atılarak mübâşiri yedine virilecek ve zinhâr bir günde 

rü'yeti kâbil olamaz rütbede ashâb-ı mesâlih da‘vet idilemiyecekdir ve dâ'ire kapısı önünde 

dâ'imâ bir nöbetçi kavas bekletdirilerek herkes nöbetini müş‘ir numrosu sırasıyla içeriye 

alınmak kâide-i mer'iyyesine ri'âyet olunub fakat ba‘zı madde-i mühimme-i müsta‘cele 

zımnında celb kılınmış olanlar işbu nöbet sırasından müstesnâ tutulacaktır. 

On Üçüncü Madde: Dâ‘vet olunan kimseler tahsîs olunan günden üç gün evvel haberdâr 

olmak lâzım geleceğinden mübâşir olanlar verilen da‘vet tezkirelerini aldıkları günde 

mahallerine isâl idecekler ve eğer aradığı kimseyi bulamaz iseler ertesi günü ale's-seher îfâ-yı 

me'mûriyete müsâra‘a ve ‘avdetinde beyân-ı keyfiyet eyliyeceklerdir. 

On Dördüncü Madde: Şahseyn beyninde bir da‘vâ içün Dersaadet'e celbi lâzım 

gelenlere gönderilecek mübâşir deniz aşırı bir mahalle gidecek olduğu takdîrde kayık ve vapur 

ve berren bir çaryekten ziyâde mahalle gider ise bargir ücreti müdde‘î tarafından ve müdde‘î 

‘aleyh birinci gidişte gelmeyüb de mübâşirin ‘azîmeti tekerrür ider ise işbu ücretler müdde‘î 

‘aleyh cânibinden tesviye olunacak ve mübâşirler Dersaadet'de şu kayık ve bargir ücretini ve 

dışarıdan celb olunacakların ücret-i mübâşiriyyesini tâyîn ve tahsîs kılınan miktardan ziyâde 

alamıyacakdır. 

On Beşinci Madde: Mübâşir da‘vetine me'mûr olduğu adamdan para alıb bulamadım 

diye ‘avdet ider veyahut tezkireyi vaktiyle yerine götürmeyüb nezdinde tehîr ettirir veyahut 

müdde‘î olan kimsenin vakt-i da‘vetde gelememesine kendisi sebeb olur veya gittiği kimseye 

bed-mu‘âmele ider ve sâ'ir gûnâ namusuna dokunacak harekette bulunur veyahut kayık ve 

bargir ücretinden ve taşraca me'mûriyetinde dâ'ire-i muhâkemece kat‘ olunacak 

mübâşiriyesinden ziyâde akça alır ise me'huzât-ı zâidesi istirdâd kılındıktan sonra tard cezâ'sı 



ile mücâzât olunacakdır. 

K1SM-1 RÂBİ‘ 

Dîvânın Vezâif-i Kalemiyesidir 

Birinci Madde: Dîvân-ı Muhâsebât iki dâ'ire'ye münkasem olduğu gibi her dâ'irenin 

umûr-u tahrîriyesi dahi ayrılacağından Dîvân'ın ketebe-i mevcûdesinden Mâliye ve Muhâkeme 

Dâ'ireleri'ne lüzûmu mikdar ketebe tefrîk ve tahsîs kılınacakdır. 

İkinci Madde: Her dâ'ire ketebesinin odası ve defâtir ve kuyûdu ayrılacak ve şimdiki 

mazbata ve tahrîrat odaları mümeyyizleri ile ketebesinden Mâliye ve Muhâkeme Dâ'ireleri 

kalemlerine birer mümeyyiz-i evvel ve birer mümeyyiz-i sâni ve birer mukâbeleci ve birer 

defterci intihâb ve ta‘yîn kılınacakdır. 

Üçüncü Madde: Her dâ'ireden re'yi zabt ve tahrîr olunan evrâk o dâ'irenin mazbata 

odasına geldikte vakit geçirilmeksizin müsveddelerinin kaleme aldırılması birinci derece 

başkâtiblerin derece-i sânîyede mu‘âvin ve kalem mümeyyizlerinin esâs vazîfeleri olduğu gibi 

tebyîz olunan evrâk müsveddâtının yoluyla ve günü gününe defâtir-i mahsûsasına kayd ve her 

ayda teraküm eden müsveddâtın takım takım bi't-tefrîk torbalarına vaz‘ ile hıfz ittirilmesine 

nezâret ve dikkat dahi bunların vezâ'if-i mahsûsalarından olacakdır. 

Dördüncü Madde: Her dâ'ireden kaleme alınacak kâffe-i müsveddât başkatibinin imzası 

tahtında olmak üzere makâm-ı riyâsete i‘tâ' ile görülüb yazıla denildikten sonra tebyîz 

olunacakdır. 

Beşinci Madde: Dîvân-ı Muhâsebât'a havâle olunmakta olan evrâkın cümlesi usûl-ü 

kadîme-i mevzû‘ası vechile ibtidâ' evrâk odasına geldikde Mâliye ve Muhâkeme Dâ'ireleri'ne 

müte‘allik olanları bi't-tefrîk müceddeden tertîb ve tanzîm olunacak cedvellerine numro ve 

târîh-i vürûdları ve hülâsatü'l-hülâsa me'âlleri kayıd olunduktan ve her kâğıdın zahrına numrosu 

konulduktan sonra cedvelleri ile beraber beher gün cânib-i riyâsete i‘tâ' kılınacakdır. 

Altıncı Madde: İşbu evrâk cânib-i riyâsetten bâde'l-mütalâ‘a cere'yân-ı tabî‘îsine mebni 

kalemlere havâlesi iktizâ iden veyahut bir maddenin keyfiyet-i vukû‘unu hikâyeden ibâret olub 

hiçbir hükmü kalmıyan kâğıtları bi't-tefrîk müte‘allik olduğu kalemlere lüzûmu havâleleri ve 

müzâkere ve muhâkemeye ta‘alluk idenlerin îcâbları cedvelleri hane-i mahsûslarına işâret 

kılınarak mezkûr cedveller ile beraber dâ'irelere virilmek üzere i‘âde edilecekdir. 

Yedinci Madde: İşbu evrâk zikrolunan evrâk odasından dâ'irelere verildikte başkâtibler 

der‘akab cedvellerinde olan iş‘âretleri mûcibince kalemlere hâvale ve i‘tâ'ları i‘câb idenlerin 

buyurduklarını yazarak ve müzâkere ve muhâkemeye ta‘alluk eyliyenlerin dahi cedvellerinde 

münderiç numro ve târîhleriyle fezleke-i me'âllerini her dâ'irenin mahsûsen tertîb olunan 



müzâkere defterlerine ayniyle nakl ve kayd iderek mezkûr cedvelleri evrâk odasına i‘âde idecek 

ve evrâk odasında dahi cedvellerinde işâret olunan mu‘âmeleleri iki dâ'ire içün başka başka 

tutulacak defterlere geçirilecekdir. 

Sekizinci Madde: Dâ'irelerde müzâkere ve muhâkemeye müte‘allik olarak tevkîf 

olunacak evrâkta müzâkere ve muhâkemesi hükümleri karârlaştırıldıkta başkâtibler o evrâkı 

tahrîr ve imza idecekleri karâr pusûlaları ile beraber dâ'irelerine merbût olan mazbata odalarına 

virecekler ve kâğıdın karârını ve kime ve nereye virildiğini yedinci maddede zikri geçen 

defterin hâne-i mahsûsuna ber-veçh-i hülâsa tahrîr iderek o karârlar ayniyle dâ'irelerin kayıd 

defterine naklolunmak içün mezkûr defteri evrâk odasına i‘tâ' ile kayıtlar tesviye edildikten 

sonra yine bi'l-ahz nezdinde hıfz eyliyeceklerdir. 

Dokuzuncu Madde: Her dâ'ireden yapılacak mazbata ve müzekkire ve zeyiller tebyîz 

ve tahrîr olundukta müzâkerât evrâkının kaydına mahsûs olarak dâ'irelerde tutulacak müzâkere 

defterlerinde ve evrâk odasında olan asıl defterde karâr müzâkere hânesi nezdine mazbata veya 

müzekkire veyahut zeyli mühürlendi ve makâm-ı nezâretten olarak Dîvân'dan yazılacak tahrîrât 

ve tezkireler dahi tebyîz olundukta yine hâne-i mezkûr nezdine tezkire veya tahrîrâtı yazıldı 

deyû işâret olunarak ondan sonra makâm-ı nezârete takdîm kılınacakdır. 

HATİME 

Dîvân'ın ileride cereyân-ı maslahatla ideceği tecrübelere göre işbu nizâmnâmenin i‘câbı 

veçhile ta‘dîl ve tertîbi câ'iz olacaktır. Fî 3 Zilhicce sene 1281/29 Nisan 1865. Düstur, I. Tertip, 

II, s. 135-144. 

 



29 Nisan 1865 Divan-ı Muhasebat Nizamnamesi’nin orijinal metni; 

 



 



 



 



 



 



 



 





 


